
		ਵਿਕੀਸਰੋਤ ਤੋਂ

		


		

		
		

		ਨੈਵੀਗੇਸ਼ਨ 'ਤੇ ਜਾਓ
		ਸਰਚ ਤੇ ਜਾਓ
		ਇਸ ਸਫ਼ੇ ਦੀ ਪਰੂਫ਼ਰੀਡਿੰਗ ਕੀਤੀ ਗਈ ਹੈ
੪੬. ਇਕ ਤੂੰ ਹੋਵੇਂ. 


(ਕਾਫ਼ੀ-ਭੀਮ) 
 

ਪ੍ਰੀਤਮ ਅੱਜ ਦਿਲ ਖ਼ੁਸ਼ ਤਾਂ ਹੋਵੇ, 

ਇਕ ਤੂੰ ਹੋਵੇਂ, ਇਕ ਮੈਂ ਹੋਵਾਂ । 

ਵੱਖਰੀ ਜਹੀ ਕੋਈ ਥਾਂ ਹੋਵੇ, 

ਇਕ ਤੂੰ ਹੋਵੇਂ, ਇਕ ਮੈਂ ਹੋਵਾਂ । 
 

੧. ਮਾਂਹ ਸੌਣ, ਪੁਰੇ ਦੀ ਵਾ ਹੋਵੇ, 

ਉਚੀ ਟਿੱਬੀ ਤੇ ਗਿੱਠ ਗਿੱਠ ਘਾ ਹੋਵੇ, 

ਉਤੇ ਸੰਘਣੀ ਸੰਘਣੀ ਛਾਂ ਹੋਵੇ, 

ਇਕ ਤੂੰ ਹੋਵੇਂ, ਇਕ ਮੈਂ ਹੋਵਾਂ । 
 

੨. 
ਵਰ੍ਹ ਕੇ ਲੰਘ ਗਈ ਬਦਲੀ ਹੋਵੇ, 

ਕੁਦਰਤ ਖਿੜ ਖਿੜ ਹਸਦੀ ਹੋਵੇ, 

ਇਕ ਚਸ਼ਮਾਂ ਕੋਲ ਰਵਾਂ ਹੋਵੇ, 

ਇਕ ਤੂੰ ਹੋਵੇਂ, ਇਕ ਮੈਂ ਹੋਵਾਂ । 
 

੩. 
ਹੋਵੇ ਰੰਗਣ ਤਖ਼ਤ ਹਜ਼ਾਰੇ ਦੀ, 

ਅਤੇ ਸੇਜ ਚਨਾਬ-ਕਿਨਾਰੇ ਦੀ, 

ਆਸੀਂ ਪਾਸੀਂ ਚੁਪ ਚਾਂ ਹੋਵੇ, 

ਇਕ ਤੂੰ ਹੋਵੇਂ, ਇਕ ਮੈਂ ਹੋਵਾਂ । 
 

੪. 
ਦਿਲ ਦੋਹਾਂ ਦਾ ਧੜਕ ਰਿਹਾ ਹੋਵੇ, 

ਵਿਚਕਾਰ ਨਾ ਸੰਗ ਸੰਗਾ ਹੋਵੇ, 

ਮੇਰੇ ਗਲ ਵਿਚ ਤੇਰੀ ਬਾਂਹ ਹੋਵੇ, 

ਇਕ ਤੂੰ ਹੋਵੇਂ, ਇਕ ਮੈਂ ਹੋਵਾਂ । 
 


-੭੮-

